Avgerð frá Skatta- og avgjaldskærunevndini frá 18. juni 2008 

Mál nr. 08-02-23-28 

- freistin fyri broyting av álíkning sett til síðis

- lóg um Toll- og Skattafyrisiting § 25a, § 25b

- skattalógin § 33

Samandráttur:

TAKS hevði í 2007 gjørt hækkingar í skattskyldugu inntøku kærarans fyri 2002-2007. Avgerðin varð kærd til kommunala skattakærunevnd, sum avgjørdi at strika hækkingina fyri 2003. TAKS kærdi hesa avgerð, og Skatta- og avgjaldskærunevndin broytti avgerðina hjá Kommunalu Skattakærunevndini. Avgerðin varð grundað við, at freistin í § 25a í lóg um toll- og skattafyrisiting varð mett at vera sett til síðis, tí borgarin við stórum ósketni hevði verið atvoldin til, at álíkningin varð gjørd á skeivum ella ófullfíggjaðum grundarlagi
Avgerð

Borgarin rak sjálvstøðugt vinnuvirksemi við heilsufakligum virksemi, sum var stuðulsberættiga frá Sjúkrakassanum. TAKS hækkaði skattskyldugu inntøkuna hjá borgaranum fyri árini 2002-2005 við ávikavist kr. 89.937, kr. 85.801, kr. 52.341 og kr. 57.090 grundað á, at samsvar ikki var ímillum inntøku frá kundum og inntøku frá Sjúkrakassanum. 

Avgerðin varð kærd til Kommunalu Skattakærunevndina, sum gjørdi av, at hækkingin fyri 2003 fall burtur, og at kærarin fekk loyvi at draga tap uppá skuldarar frá í tann mun, upphæddin er lægri enn 3.000 kr. og eldri enn 3 ár, treytað av, at upphæddirnar frammanundan eru inntøkuførdar.

TAKS hevur kært avgerðina hjá Kommunalu Skattakærunevndini til Skatta- og avgjaldskæru​nevnd​ina.

Kærarin hevur fyri Kommunalu Skattakærunevndini upplýst, at hann hevur greitt T&S frá, at orsøkin til, at samsvar ikki er ímillum inntøkurnar frá sjúkrakassanum og inntøkurnar frá sjúkling​un​um, er, at hann hevur ikki fingið peningin goldnan frá øllum kundunum, og at hann hevur ikki kravt pening frá sínum næstu skyldfólkum. Hann sigur seg ikki hava nakrar rokningar at vísa á, men at hann hevur skrivað allar viðgerðir upp í eina bók, sum hann hevur latið T&S í avriti. Í hesa bók​ina hevur hann eisini skrivað, hvat hvør viðgerð hjá hvørjum einstakum kostar og hevur tilskilað, hvør hevur goldið, og hvør ikki hevur goldið.

Hann sigur seg ikki hava skyldu til at rinda skatt av peningi, sum hann ongantíð hevur fingið og ger vart við, at ongin rokning fer upp um 3.000 kr. og heldur tí, at fyri árini 2002 og 2003 hevur hann ikki skyldu til at inntøkuføra ógoldnu rokningarnar, tí upphæddir, ið eru minni enn 3.000 kr. og eldri enn 3 ár, kunnu dragast frá, uttan at full vissa er fingin fyri, at peningurin er endaliga mistur.

TAKS segði í frágreiðing síni til Kommunalu Skattakærunevndina, at eftirlitið vísti, at samsvar ikki er ímillum inntøkuførdar upphæddir frá sjúkrakassanum og tær upphæddir, kærarin hevur inntøku​ført frá sínum viðskiftafólkum. Harafturat vísti eftirlitið, at kærarin heldur ikki hevði inntøkuført allar upphæddirnar, sum sjúkrakassin hevði rindað honum. 

TAKS upplýsir, at kærarin á fundi við TAKS hevur sagt, at hann ikki hevði skrivað rokning til øll viðskiftafólk, og at onnur viðskiftafólk ikki goldu rokningina. Kærarin vísti á ein lista, har hann hevði skrivað inn øll síni viðskiftafólk. Út fyri ávísum nøvnum var minus viðmerkt. Kærarin hevði tó ikki upplýst, hvørji viðskiftafólk høvdu fingið rokning, og hvørji ikki høvdu fingið rokning. Kærarin hevði ikki greitt frá á hvønn hátt, hann hevði roynt at fingið peningin inn. T&S metir tí, at kærarin hevði ikki givið eina frágreiðing, sum undirbygdi, at hann hevði eitt staðfest tap.

Niðurstøðan hjá T&S er, at kærarin nýtir skeivan bókingarhátt. Bóking verður ikki gjørd av útskriv​aðum rokningum, fyrr enn viðskiftafólk hava goldið, hóast krav verður sent sjúkrakassanum. Krav verður sent sjúkrakassanum, hóast eingin rokning verður send (viðskiftafólkum). Kærarin hevur útihildið inntøku, tí øll gjøld frá sjúkrakassanum eru ikki inntøkuførd.

Tap undir 3.000 kr., hóast eldri enn 3 ár, kann ikki avskrivast, um ikki roynt hevur verið at fáa peningin inn, og áðrenn tað er inntøkuført.

Kommunala Skattakærunevndin sigur m.a., at hon kann staðfesta, at avgerðin um at hækka skatt​skyld​ugu inntøkurnar fyri inntøkuárini 2002-2005 er fráboðað kæraranum við broytingarskrivi dagfest 18. apríl 2007. Fyri álíkningina av inntøkuárinum 2003 og eftirfylgjandi árum áseta §§25a, jbr. 25b í løgtingslógini um toll- og skattafyrisiting sum meginreglu, at líkningarvaldið kann ikki gera, broyta ella taka upp aftur skattaálíkningarnar seinni enn 15. mars, 4. árið eftir, at inntøkuárið er lokið. Fyri álíkning av inntøkuárum, sum liggja áðrenn 2003 vóru galdandi ávikavist ein 5 ára fyrningarfreist eftir 1908-lógini fyri skattakrøv og ein 2 ára fyrningarfreist fyri hækkingar sambært met. 5 ára freistin varð roknað frá gjaldkomudegnum, og 2 ára freistin varð roknað frá tí, at skatta​árið varð lokið.

Soleiðis sum hetta málið er upplýst, er ikki talan um hækkingar sambært met, men um gjørdar hækk​ingar, tí tað eftirfylgjandi eru fingnar upplýsingar til vega frá sparikassum, sum vísa, at sjálv​uppgivnu inntøkurnar hava verið ov lágar. Álíkningin fyri 2002 er tí fevnd av 5-ára fyrning​ar​freistini sambært 1908-lógini, og álíkningarnar av inntøkuárunum 2003-2005 eru fevndar av freist​ini sambært §§ 25a, jbr. 25b í toll- og skattafyrisitingarlógini, sum er 3 ár.

Írestandi skattir fyri inntøkuárið 2002 vóru sambært § 78, stk. 3 í skattalógini gjaldkomnir 1/5, 1/6 og 1/7 ár 2003. 5-ára fyrningarfreistin fyri skattakrøv viðvíkjandi inntøkuárinum 2002 gongur sostatt út 1/5, 1/6, og 1/7 í 2008 við einum triðingi hvønn mánaða. 3-ára fyrningarfreistin eftir § 25a, jbr. § 25b í toll- og skattafyrisitingarlógini fyri inntøkuárini 2003, 2004 og 2005 gongur út ávikavist 15/3 2007, 15/3 2008 og 15/3 2009.

Av hesum sæst, at broytta álíkningin av inntøkuárinum 2003 er gjørd ov seint. Skattakærunevndin heldur ikki, at álíkningin er ein avleiðing av, at kærarin við vilja ella av stórum ósketni hevur verið atvold til, at fyrra álíkningin av 2003 varð gjørd á einum skeivum ella ófullfíggjaðum grundarlagi, jbr. § 25b, stk. 1, nr. 4 í toll- og skattafyrisitingarlógini.

Skattakærunevndin kann staðfesta, at kærarin hevur ikki bókað allar tær inntøkur, hann hevur vunn​ið rætt til sambært hansara egnu uppgerð og tekur tí undir við T&S, at hann ikki hevur hildið áset​ing​arnar í kunngerð nr. 22 frá 27. januar 1993 um minstukrøv til bókhald og roknskap, tá inntøku​uppgerðin er gjørd fyri inntøkuárini 2002-2005.

Broytingarnar, sum T&S hevur gjørt, eru tí sambært nevndu kunngerð um minstukrøv til bókhald og roknskap.

Viðvíkjandi frádrátti fyri tap av skuldarupphæddum, sum eru lægri enn 3.000 kr. og eldri enn 3 ár, kann skattakærunevndin ikki taka undir við uppfatanini hjá T&S um, at frádráttur er treytaður av, at roynt skal hava verið at fáa peningin inn. Hinvegin tekur skattakærunevndin undir við kravinum hjá T&S um, at upphæddin skal hava verið inntøkuførd í tráð við umrøddu minstukrøv, áðrenn slík tap kunnu dragast frá.

Skattakærunevndin hevur avgjørt, at hækkingin fyri inntøkuárið 2003 fellur burtur, og at kærarin fær loyvi til at draga tap uppá skuldarar frá í tann mun, upphæddin er lægri enn 3.000 kr. og eldri enn 3 ár, treytað av at upphæddirnar frammanundan eru inntøkuførdar. 

Í kæruni til Skatta- og avgjaldskærunevndina vísir TAKS m.a. á, at álíkningin er ein avleiðing av, at kærarin við vilja ella av stórum gáloysni hevur verið atvold til, at fyrru álíkningarnar fyri 2003 og 2004 vórðu gjørdar á einum skeivum grundarlagi, smb. § 25b, stk. 1, nr. 4 í toll- og skattafyri​siting​ar​lógini.

TAKS metir, at kærarin skuldi fingið sær roknskaparliga ráðgeving soleiðis, at lógarásettar manna​gongdir kundu verið fylgdar.

TAKS vísir harnæst á, at kunngerð nr. 13 frá 12. februar 1992 frá Føroya Landsstýri um tap upp á skuld​arar hevur heimild í § 33, nr. 11 í skattalógini, og at henda áseting er strikað í 1996. Hóast omanfyri nevnda kunngerð ikki formliga er sett úr gildi, so hevur hon onga heimild í lóg. Tað má tískil staðfestast, at ongin heimild er fyri frádrátti fyri tap uppá skuldarar eftir 1. januar 1997. Kærarin kann tískil ikki frádraga tap upp á skuldarar fyri árini 2002-2005.

Avgerðin hjá Skatta- og avgjaldskærunevndini.

Meginreglan er, at freistin fyri at broyta ella taka upp aftur skattaálíkningar fyri inntøkuárið 2003 og seinni, er 15. mars 4. árið eftir, at inntøkuárið er lokið, jbr. § 25a í lóg um toll- og skattafyrisiting.

Fyri inntøkuárið 2004 er freistin fyri at broyta álíkningina soleiðis 15. mars 2008, og broytingin, sum er framd 18. apríl 2007, er framd áðrenn freistin er farin.

Fyri inntøkuárið 2003 er freistin fyri at broyta álíkningina 15. mars 2007, og broytingin, sum er framd 18. apríl 2007, er soleiðis framd seinni enn ásetta freistin í § 25a í lóg um toll- og skatta​fyrisiting.

Men sambært § 25b, stk. 1, nr. 4 í somu lóg er freistin í § 25a ikki galdandi, um skattaálíkningin er ein avleiðing av, at hin skattskyldugi ella annar hansara vegna við vilja ella av stórum ósketni hevur verið atvold til, at skattamyndugleikarnir hava gjørt eina skattaálíkning á einum skeivum ella ófull​fíggjaðum grundarlagi.

Sambært upplýsingunum í málinum hevur kærarin ikki bókað útskrivaðar rokningar, fyrr enn við​skifta​fólk hava goldið, hóast krav verður sent sjúkrakassanum. Hann hevur sent krav til sjúkra​kass​an, hóast eingin rokning verður send viðskiftafólkunum og hevur ikki inntøkuført øll gjøldini, sum hann hevur fingið frá sjúkrakassanum.

Hetta verður mett sum stórt ósketni, og at hava verið atvoldin til, at skattaálíkningin er gjørd á skeiv​​um ella ófullfíggjaðum grundarlagi, eigur tí at hava við sær, at freistin í § 25a fyri at taka skatta​álíkningina fyri 2003 uppaftur ikki er galdandi.

Skatta- og avgjaldskærunevndin avgjørdi at broyta avgerðina hjá Kommunalu Skatta​kæru​nevndini at strika hækkingina fyri 2003. Avgerðin verður grundað við, at freistin í § 25a í lóg um toll- og skattafyrisiting verður mett at vera sett til síðis, tí kærarin við stórum ósketni hev​ur verið atvoldin til, at álíkningin er gjørd á skeivum ella ófullfíggjaðum grundarlagi.

Viðvíkjandi tí partinum av kæruni, sum snýr seg um frádrátt fyri tap uppá skuldarar, skal við​merkj​ast, at heimildin at draga frá tap upp á skuldarar er at finna í tágaldandi § 33, nr. 9 í skattalógini, sum varð sett úr gildi við lóg nr. 52 frá 16. mai 2006.

Í rundskrivi nr. 4 frá 20. mars 1992 er ásett, at frádráttur verður loyvdur, tá skuldin er eldri enn 3 ár, og upphæddin er 3.000 kr. ella minni, uttan at vissa er fingin fyri, at peningurin er mistur eftir regl​unum í kunngerðini.

Tikið verður tí undir við Kommunalu Skattakærunevndini, at kærarin kann draga frá fyri tap av skuldarum eftir ásettu reglunum, og eisini at talan bert kann vera um frádrátt sum tap, um talan er um inntøkuførda inntøku.

Skatta- og avgjaldskærunevndin avgjørdi at staðfesta avgerðina hjá Kommunalu Skatta​kæru​nevndini, at kærarin fær loyvi til at draga tap uppá skuldarar frá í tann mun, upphædd​in er lægri enn 3.000 kr. og eldri enn 3 ár, treytað av at upphæddirnar frammanundan eru inntøkuførdar.

